
ANNOTATSIYA 
Ushbu maqolada, qadimgi Chag‘oniyon mulkligi hududida joylashgan yodgroliklarda olib 

borilgan arxeologik tadqiqotlar jarayonida aniqlangan, mahalliy aholi tomonidan tasodifiy tarzda 
topilgan VIII – XIII asr boshlariga oid bo‘lgan, alohida va xazina ko‘rinishidagi tangalar qayd 
etilgan. Ushbu ma’lumotlarni yig‘ishda e’lon qilingan ilmiy maqolalar, xisobotlar, muzey fondlari 
va hali e’lon qilinmagan shaxsiy kolleksiyalardagi tangalardan misollar keltirilgan. Tangalar 
ro’yxatini shakillantirishda sulolaviy jihatdan tartibga solingan.  

Kalit so‘zlar. Qoraxoniylar, as-Sag‘oniyon, Saljuqiylar, dirham, mis tanga, alohida 
ko‘rinishda aniqlangan, Somoniylar, dinor, E.V.Rtveladze, fuls, Anushteginiylar, xazina, 
G‘aznaviylar. 

МОНЕТЫ НАЧАЛА VIII – XIII ВЕКОВ, НАЙДЕННЫЕ В РАЙОНЕ ЧАГАНИАНА И 

ЗАФИКСИРОВАННЫЕ КАК ОТДЕЛЬНЫЕ И КЛАДОВЫЕ 
 

АННОТАЦИЯ 
В данной статье упоминаются отдельные и кладовые монеты VIII – XIII вв., которые 

были случайно найдены местными жителями в ходе археологических исследований на 
раскопках, расположенных на территории древнего Чаганианского владения. Эта коллекция 
данных включает примеры монет из опубликованных научных статей, отчетов, музейных 
фондов и частных коллекций, которые еще не были опубликованы. Список монет составлен 
династически. 

COINS OF THE BEGINNING OF THE 8TH – 13TH CENTURIES FOUND IN THE 
CHAGANIYAN AREA AND RECORDED AS SEPARATE AND TREASURE COINS 

 
ABSTRACT 

In this article, seporate and treasure-like coins of the VIII-XIII centuries, which were found 
randomly by local residents during the archaeological research in the excavations located in the 
territory of the ancient Chaganiyan property, are mentioned. This data collection includes examples 
of coins from published academic articles, reports, museum holdings, and private collections that 
have yet to be published. The list of coins is arranged dynastically. 

Index Terms: Karakhanids, al-Saghaniyan, Seljuks, dirham, copper coin, identified 
separately, Samonis, dinar, E.V.Rtveladze, fuls, Anushteginis, treasure, Ghaznavids. 

 
1. Dolzarbligi: 
Chag‘oniyon (arabcha as-Sag‘oniyon, xitoycha Chigo-yan-na) Chag‘onrud (Qizildaryo) 

daryosining yuqori havzasidagi yerlari, Hisor va Bobotog‘ tog‘ oldi hududlarini o‘z tarkibiga olgan. 
Markaziy hokimyat chag‘onxudod tomonidan boshqarilgan. Chag‘oniyon mulkligining markaziy 
shahri Qizilsuvning Surxondaryoga quyilishida joylashgan Budrachtepa hisoblanadi. Ibn Havqal 
Movarounnahrni ma’muriy bo‘linishida as-Sag‘oniyon va at-Tirmizni alohida alohida ma’muriy 
birlik sifatida tilga oladi[1, B.30-35]. Ayana Ibn Havqal as-Sag‘oniyonni ta’riflar ekan, as-
Sag‘oniyon at-Tirmizdan kattaroq shahar, ammo at-Tirmiz aholi va boylik jihatdan ustundir. As-
Sag‘oniyon Xuroson qo‘shini lashkarboshisi Abu Ali ibn Muhammad ibn al-Muzaffar ibn 
Muxtojning vatanidir-deb ta’kidlaydi[1, B.30-35]. Bugunda Termiz va Chag‘oniyonning chegarasi, 
tarixiy geografiyasi haqida bir qancha qarashlar mavjud, jumladan Ibn Havqal Termiz mulkligiga 
Sarmanji va Hoshimjird shaharlari qarashliligini bildirgan[1, B.30-35], Ibn Xurdodbeh esa Sarmanji 
Tirmizdan 1 mahalla yoki 6 farsax masofada joylashganligini ta’kidlaydi[2, P. 203]. Demak bundan 
xulosa qilish mumkinki, Sarmanji bugungi Jarqo‘rg‘on (Sarmanji-Jarmankand-Jarqo‘rg‘on) tumani 
hududiga to‘g‘ri keladi. Hoshimjird xususida esa Sh.Kamoliddinovning fikricha Hoshimjird 
bugungi Sherabod tumanida joylashgan Xosiyattepa yoki Kattatepa o‘rniga to‘g‘ri keladi[7, C.130]. 
Yuqoridagi fikrlar va ma’lumotlar nuqtai nazaridan alohida va xazina ko‘rinishida qayd etilgan 
Chag‘oniyon geografiyasini Surxondaryo viloyati markaziy va shimoli-sharqiy tumanlari misolida 
qabul qilinib tasniflangan. 

2. Metodlar va o‘rganilganlik darajasi: 
M.Y.Masson butun O‘zbekiston hududida dastlabki tangalarni qayd etish ishlarini boshlab 

bergan desak adashmagan bo‘lamiz[12]. Y.A.Davidovichning ham tadqiqotlari e’tiborga molik[6]. 
Keyinchalik ushbu tadqiqot ishlarini M.N.Fedorov va E.V.Rtveladzelar tomonidan 1966 – 1968 
yillarda O’zbekiston hududida qayd etilgan tangalar misolida olib boriladi[24]. B.V.Lunin ham 
arxiv materiallari asosida O‘zbekiston hududidan alohida va xazina holida aniqlangan tangalar 
ro‘yxatini tuzadi[11]. 1969 – 1972 yillarda O‘zbekiston hududida aniqlangan tangalarni ro‘yxatga 
olishni B.D.Kochnev, E.V.Rtveladze, M.N.Fedorov va T.S.Ernazarovalar tomonidan olib borildi[8]. 
Keyingi tadqiqot natijalari B.D.Kochnev, E.V.Rtveladze, A.X.Ataxodjayevlarning umumiy 
tadqiqotlari tarkibida namoyon bo‘ladi. 

Mazkur maqolada tadqiqot metodologiyasi sifatida zamonaviy fan rivojlanishining qonuniy 
tendensiyasi boʻlmish fanlararo yondashuv usulidan foydalanilgan. Maqola umum qabul qilingan 

tarixiy metodlar − tarixiylik, qiyosiy-mantiqiy tahlil, xronologik tahlil, ketma ketlik, xolislik 
tamoyillari asosida yoritilgan bo‘lib, Chag‘oniyon mulkligi va uning tasarrufiga kirgan hududlarda 
VIII – XIII asr boshlarigacha muomalada bo‘lgan tangalarning topilishi, aniqlanishi va ro‘yxatga 
olinishda tadbiq etilgan. 

3. Tadqiqot natijalari: 
Chag‘oniyon, arabchada as-Sag‘oniyon, hududida ko‘plab arxeologik tadqiqotlar olib 

boriladi, bu borada asosiy ishlarni E.V.Rtveladze tomonidan olib boriladi. Ushbu tadqiqotlar 
natijasida ko‘plab turli davrlarga oid tangalar ham qayd etiladi. Shuningdek mahalliy aholi 
tomonidan tasodifan topilgan tangalarning bir qismi ham bugunda Termiz arxeologiya muzeyi, 
“Termiz” muzey qo‘riqxonasi (sobiq Surxondaryo viloyat o‘lkashunoslik muzeyi) va fuqarolarda 
saqlanmoqda. Ushbu satrlar muallifi tomonidan yuqoridagi ma’lumotlar asosida bir qancha alohida 
va xazina holida qayd etilgan tangalar ro‘yxati ishlab chiqildi. Shuningdek, 8 dona alohida va 2 
dona xazina ko‘rinishidagi hali e’lon qilinmagan tangalar haqida ma’lumotlar keltirilgan. 

Arab xalifaligi; 
1.1 2022-yil bahorida Boysun tumani 38.223343, 67.158688 koordinatadan avvaliga bir 

dona, sal janubroq qismidan yana 2 dona jami 3 dona dirham topiladi. O‘rganish natijada birinchi 
dirham, hajmi 2.6 sm, og‘irligi 2.71 gramm, millodiy 732-yilda Vositda zarb etilganligi aniqlandi, 
janubroqdan topilgan ikki tanga esa, hajmi 2.5-2.6 sm, og‘irligi 2.96-2.79 gramm, Xalifa Al Mahdiy 
nomi bilan zarb etilgan Buxorxudot dirhami ekanligi aniqlanadi[4, B. 164-168]. 

1.2 Budrachda olib borgan tadqiqotlari davomida tepalikdagi qazishmadan 1 dona [14]8/765 
– 766-yillarda Buxoroda Amir Ma’bad nomi bilan zarb etilgan mis tanga aniqlanadi[17, C. 464–46]. 

1.3 Sho‘rchi tumanida joylashgan Sovrinjontepa yodgorligida arxeolog M.Is’hoqov 
tomonidan olib borilgan qazishmalar davomida 2 dona mis tanga aniqlanadi. E.V.Rtveladze 
tomonidan tanga o’rganilganda ushbu tanga xalifalik taxti vorisi Amir Muhammad al-Mahdi 
tomonidan 146/763 – 764-yillarda zarb etilganligi aniqlanadi[19, C. 38–43]. 

1.4 Kulyalitepa VIII asrga tegishli, sanasi va hukmdorni aniqlashni iloji bo’lmagan mis 
tanga aniqlanadi[19, C. 38–43]. 

1.5 Budrachtepa shahristonidan Sag‘oniyonda VIII asrlarda zarb etilgan jami uch dona mis 
tangalar[19, C. 38–43]. 

1.6 Obidobodtepadan 18-inshoot va 4-inshoot 2-qatlamidan VIII asrga tegishli, sanasi va 
hukmdorni aniqlashni iloji bo‘lmagan mis tanga aniqlanadi[19, C. 38–43]. 

1.7 2022-yilda Sariosiyo tumani, To‘palang daryosi o‘ng qirg‘og‘idan xalifa Al-Amin nomi 
bilan  Muhammadiya shaharida 184-yilda zarb etilgan safforiylar dirhami aniqlanadi[5]. 

1.8 2024-yil yanvar oyida Sariosiyo tumanidan Toxiriylardan Tohir ibn al-Xusayn Zul-l-
Yaminayn nomi bilan hijriy 205-yilda Samarqandda zarb etilgan dirhami aniqlanadi[5]. 

1.8 2022-yilda Sariosiyo tumani 9-maktab yaqinidagi ekin maydoni hududidan Amir ibn 
Lays nomi bilan Zarbxonasini aniqlashning iloji bo‘lmagan, hijriy 280-yilda zarb etilgan dirhami 
aniqlanadi[5]. 

Somoniylar; 
2.9 2022-yilda Sariosiyo tumani 9-maktab yaqinidagi ekin maydondan Ismoil ibn Ahmad 

nomi bilan Samarqandda 281-yilda zarb etilgan fuls aniqlanadi[5]. 
2.10 2022-yilda Sariosio tumani 9-maktab shimoliy tomonidagi ekin maydondan Nasr ibn 

Ahmad nomi bilan Samarqandda 256-yilda zarb etilgan fuls aniqlanadi[5]. 
2.11 2024-yil Uzun tumani hududidan Qoratog‘ daryosi bo‘yidan Somoniylar davriga oid 4 

dona dirhamdan iborat xazina aniqlanadi[5]. 
2.12 G.A.Pugachenkova  tomonidan Xolchayon yodgorligida olib borgan tadqiqotlari 

davomida turli yillarda Somoniy hukmdor Mansur ibn Nuhning 356/966 yillarda Buxoroda zarb 
ettirgan mis tangasi va yana Mansur ibn Nuhning 35(?) mis tangasi aniqlangani qayd etiladi[13]. 

2.13 Darzangi arxeologik yodgorligidan somoniylar davriga oid bo‘lgan, tahminan X asr, 
yozuvlari siyqalanib o‘qishni iloji bo‘lmagan bir dona mis tanga aniqlanadi[14]. 

2.14 2020-yilda Sariosiy tumani 38.457157, 67.945011 koordinatadan Nuh ibn Mansur 
nomi bilan zarb xona va sanasi o‘chib ketgan dirham aniqlanadi[5]. 

Qoraxoniylar; 
3.15 G.A.Pugachenkova tomonidan Xolchayon yodgorligida olib borgan tadqiqotlari 

davomida bir dona tahminan XII asrga oid bo‘lgan mis tanga aniqlanadi[13]. 
3.16 E.V.Rtveladze tomonidan 1982-yilda Budrachtepa yodgorligida olib borgan tadqiqotlar 

jarayonida Dunyotepadan XI asrning birinchi o‘n yilligiga oid bo‘lgan Sag‘oniyonda amir Muzaffar 
nomi bilan zarb etilgan mis tanga aniqlanadi[15]. 

3.17 2022-yil iyul oyida, ushbu 38°07'43.1"N 67°52'53.8"E koordinatadagi yodgorlikdan 
100 metr uzoqlikdan, dalaga ishlov berayotgan mahalliy ishchi qizlar tomonidan 5 dona 
qoraxoniylar davriga tegishli kumush suvi yugurtirilgan mis tangalar topiladi, al-Qodir nomidan 
zarb qilingan ushbu tangalar ayni vaqtda ham mahalliy aholi qo‘lida saqlanmoqda[3]. 

3.18 Darzangi yodgorligida E.V.Rtveladze tomonidan 1978-yilda olib borligan qazishmalar 
davomida qoraxoniy Ibrohim ibn Husayn nomi bilan 1178 – 1179-yillar da zarb etilgan mis tanga 
aniqlanadi[15, C. 84–94]. 

3.19 1966 – 1967-yillarda Xotinrabod arxeologik yodgorligida olib borilgan qazishmalar 
davomida jami 4 dona qoraxoniylarning XII – XIII asr boshlariga oid bo‘lgan mis tangalari 
aniqlanadi[24, C. 83]. 

3.20 1977-yilda B.Raxmatov tomonidan Barattepa yodgorligidan 1 km shimolda joylashgan 
tepalikdan 7 dona kumush qoplangan mis tangalar topiladi. Dirhamlar Rukn ad-dunya va-d-din 
Xusravshoh tomonidan xalifa an-Nosir (1180—1220) nomi bilan zarb etilganligi aniqlanadi[19, C. 
38–43]. 

G’aznaviylar; 
4.21 K.A.Sheyko tomonidan 1990-yilda Barottepada olib borilgan qazishmalar vaqtida bir 

dona Mahmud G‘aznaviy tomonidan zarb ettirilgan dirham aniqlanadi[21]. 
4.22 2023-yilda Quyi Machay qishlog‘i, Machaysoyning chap qirg‘og‘idan bir dona 

Sabuqtegin va Mahmud G’aznaviy nomlari bilan zarb etilgan dirham aniqlanadi[3]. 
Saljuqiylar; 
5.22 1960-yilda Sho’rchi tumani Munchoqtepa yodgorligidan (Bugungi Qumqo‘rg‘on 

tumani hududi) arxeolog D.P.Varxatova tomonidan kumush tangalar xazinasi topiladi. Tangalar 
o‘rganilganida tangalar saljuqiy hukmdor Sulton Sanjar nomi bilan zarb etilganligi aniqlandi. 
Tangalardan birida zarb etilgan 522/1128-yil sa’nasi aniq saqlanib qolgan[23, C. 120-126]. 

5.23 1972-yil noyabr oyida Qumqo‘rg‘on tumani Gazli hududidan (ehtimol Qorovultepa 
yodgorligi-N.M) 1214 dona kichik, 7 o‘rtacha va 19 yirik holatda saljuqiylar kumush tangalari 
xazinasi aniqlanadi[22]. 

Anushteginiylar; 
6.24 1970-yilda Sho‘rchi tumani Aymattepa yodgorligidan Alauddin Muhammad 

Xorazmshohning tomonidan zarb ettirilgan kumush suvi qoplangan mis tangalar xazinasi 
aniqlangan[16, C. 65–68]. 

6.25 Borattepadan Alauddin Muhammadning bir dona kumush suvi qoplangan mis tangasi 
aniqlanadi[16, C. 65–68]. 

6.26 1966 – 1969-yillarda Xotinrabod yodgorligidan Alauddin Muhammad  
Xorazmshohning og‘irligi 4.9 grammni tashkil etgan, hijriy 617-yilda zarb etilgan orltin dinori 
aniqlanadi va M.Y.Masson tomonidan o‘rganiladi[24, C. 83]. 

6.27 1987-yilda E.V.Rtveladze tomonidan Dunyotepada olib borilgan tadqiqot ishlari 
davomida Р-I (БДР-I) Muhammad binni Takash mis tangasi aniqlanadi[13, C. 27]. 

6.28 2019-yilda Surxondaryo viloyati 38.203681,67.157597 koordinatadan zarbxona va 
hukmdor ismi o‘chib ketgan, hijriy 420-425-(?) yilda zarb etilgan fuls aniqlanadi[5]. 

6.29 2019-yilda Surxondaryo viloyati 38.207427,67.148944 koordinatadan ikki dona tanga 
topildi. Ikkisining ham zarbxona va sanasi, hukmdor nomi aniqlanmagan, faqat bittasida 
Sag‘oniyon so‘zi saqlanib qolgan. Paleografiya asosida tahminan Sag’oniyonda zarb etilgan 
Alauddin Muhammad mis tangasi degan xulosaga kelindi[5]. 

4. Xulosa: 

Yuqoridagilardan ma’lum bo‘ladiki, bugunga qadar arab xalifaligiga oid bo’lgan 4 dona mis, 
2 dona dirhamlar alohida holatda aniqlangan bo‘lsa 3 dona mis va 3 dona dirhamlardan iborat ikki 
ko‘rinishda xazinalar aniqlangan. Somoniylar davriga oid mis tangalar esa 5 dona alohida 
ko‘rinishda aniqlanadi, dirhamlar esa uch marotaba alohida ko’rinishda qayd etilgan. Xazinalar esa 
bir dona bo‘lib jami to‘rt dirhamdan iborat. Qoraxoniylar davriga oid mis tangalar alohida 
ko‘rinishda uch marotaba qayd etilgan bo‘lsa xazina ko‘rinishida bir marotaba jami 4 mis tangadan 
iborat xazina, ikki marotaba 5 va 7 donadan iborat kumush qoplangan mis tangalardan iborat 
xazinalar qayd etilgan. G‘aznaviylar sulolasiga oid tangalar esa 2 marotaba alohida ko‘rinishlarda 
qayd etilgan. Saljuqiylar sulolasiga oid tangalar esa g‘aznaviylar tangalariga teskari mutanosiblikda, 
ikki marotaba kumush dirhamlardan iborat xazina ko‘rinishida qayd etilgan. Anushteginiylar 
sulolasiga oid bir donadan mis va kumush dirhamlar alohida ko‘rinishda qayd etilgan bo‘lsa, ikki 
marotaba kumush qoplangan mis tangalar xazinasi ham qayd etilgan. Qolgan sulolalardan farqli 
tarzda Anushteginiylar sulolasi tomonidan zarb etilgan bir dona alohida ko‘rinishda dinor ham qayd 
etilgan. 

VIII – XIII asr boshlarida Sag‘oniyonda tanga zarb ettirgan sulolalar va davlatlar 
B.D.Kochnev tomonidan tadqiq etilgan[10, C. 63-6]. Unga ko’ra (as-) Sag‘oniyonda Abbosiylar 
142/759 – 760-yillarda, Somoniylar: 297/909 – 910-yillarda dirham, 365/975 – 976, 369/979 – 980, 
377/987 – 988-yillarda fuls. Qoraxoniylar: 395 – 397/1004 – 1007-yillarda dirham, 398/1007 – 
1008-yillarda dirham va fulus, 400/1009 – 1010-yillarda dirham, 401/1010 – 1011-yillarda fuls, 402 
– 403/1011 – 1013-yillarda dirham va fuls, 406/1015 – 1016-yillarda fuls, 414 – 418/1023 – 1028-
yillarda, 430 – 434/1038 – 1043-yillarda dirham, noma’lum dirhamlar: 410/1019 – 1020-yil, 
414/1023 – 1024, 418 – 424/1027 – 1033-yillarda ham zarb etilgan. Muhtojiylar davri: 405/1014 – 
1015-yilda fuls, muhtojiy (?): 420/1029, 424-26/1032 – 1035, 428/1036 – 1037-yillarda dirhamlar 
zarb ettirgan. Saljuqiylar tomonidan esa: 435/1043 – 1044 yoki 445/1053 – 1054, 449/1057 – 1058-
yillarda dirham, Saljuqiy (?): 440/1048 – 1049-yilda dirham zarb etilgan. Anushteginiylar davriga 
oid: 615 – 616/1218 – 1220-yillarda dirhamlar zarb etilgan. 434/1042 – 1043-yillarda zarb xonasi 
Sag‘oniyon sifatida yozilgan Ma’dud G‘aznaviyning dirhami ham ma’lum ekanligi qayd etilgan. 

Sag‘oniyon o‘zining muhim strategik o‘rni tufayli doimo Movarounnahrda qudratga kelgan 
davlatlar uchun muhim ahamiyat kasb etgan. Somoniylar va qisman Qoraxoniylar davlati 
Sag‘oniyonni mahalliy sulolalar yordamida itoatda ushlab turishga muvaffaq bo’lgan. Ammo 
Saljuqiy va G‘aznaviylar davlati ham o’z ta’sir doiralarini Sag‘oniyonga o‘tkazishga doimo urinib 
kelgan. Agar numizmatik va yozma manbalardagi ma’lumotlarni tahlil etadigan bo‘lsak, 
Somoniylar davlati ushbu hudud uchun amalda mahalliy Muhtojiylar sulolasi bilan raqobatlashish 
maydoni sifatida namoyon bo‘lsa, Qoraxoniylar davlati tarkibida esa G‘aznaviylar davlati bilan 
chegaradagi asosiy buffer, yarim mustaqil o‘lka sifatida namoyon bo‘ladi [20, C. 56]. To‘g‘ri, XI 
asrning birinchi yarmida Qoraxoniylar sulolasining ayrim hukmdorlari Sag‘oniyon va Termiz 
ustidan mutlaq hokimyat nazoratini o‘rnatib chegara, yarim mustaqil mulklik hududini Balxga 
ko‘chirishga urinishadi va bir muddat bunga erishishadilar ham [9, C. 80]. Ammo vaqt o’tishi bilan 
janubiy-g‘arbiy Toxaristonning janubiy markazi Termiz asosan G‘aznaviylar va Saljuqiylar uchun 
Amudaryo bo‘yidagi tayanch shahar rolini o‘tasa, Sag‘oniyon esa Qoraxoniylar davlati uchun 
Amudaryogacha bo‘lgan asosiy tayanch vazifasini o‘tay boshlaydi. 

